
Oma un Opa han en Flittard gewonnt un mir dann ävver ald en Wissdorf. Do si'
mer fröher immer zo Foß hingelaufe. De Mamm met minger Schwester un mir
rähts un links am Hängche laufe durch Flittard, un immer, wann ne schwatze
Kääl uns entgägekom, hät ming Mutter immer gesaht: “Ach do leeve Godd, jetz
müsse mer de Stroß wähßele, söns geiht einer dud.” Dann ha' mir immer de
Stroß gewähßelt un dann immer schön gegröß: “Guten Tag, auf Wiedersehn”
oder su. Irgendwann han ich dann ens gefrog: “Mama, woröm geiht dann einer
dud, immer wann dä schwatze Kääl kütt?”

“Jo”, säht se, “dat es doch der Dudelade-Jupp.” Vill vill späder, Johre späder
kütt dä Aal. Ich wor allein en Flittard ungerwägs, kütt dä mem Kröckstock. Ich
han gedaach: “Och, geiht doch keiner dud. Es de ganze Zigg keiner dud gange.
Geiht dat jetz och god.” Ben ich su an im vörbei oder lauf su op dä zo un sag
dann: “Goden Dag, Herr Dudelade-Jupp!” Luurt dä mich aan, ropp mer su mem

Kröckstock op de Scholder un säht: “Wat häs do för mich gesaht?” - “Jo”, sag ich, “ich han Üch doch
nor gegröß.” - “Met wat för nem Name?” Ich sag: “Üüre Name, der Dudelade-Jupp.” Hät dä sich
kapoddgelaach un säht: “Dat hät noch keiner för mich gesaht. Dat han se immer hinger mingem Rögge
gesaht. Ävver et hät mich noch nie einer met Dudelade-Jupp gegröß.”

